
  Before I die I’ll write this letter


  Here are the secrets you must know


  Until the cloak of evening shadow


  Changes to mantle of the dawn




  Gutun hau idatzi behar dut hil aurretik;


  horra jakin behar dituzun sekretuak,


  gaueko iluntasun beltzaren mantua


  egunsentiaren kapa bihurtu arte




  (Strictly Confidential, Zorrozki konfidentziala


  Bryan Ferry, Roxy Music 1973)

  Zuria zen elurra.




  Normala zirudien, beraz.




  Baina, zenbat denbora zeraman elur zuririk ikusi gabe?




  Zerutik jada zikina erortzen zela ematen zuen.




  Zikina, boten arrastoengatik, isiltasunagatik, beldurragatik eta hondamenagatik; zikina, kutsatu egiten zutelako batzuen eta besteen pentsamenduek, soldaduenek eta presoenek; zikina, gorputzean sartzen eta sentimenduak ezabatzen zizkien laino gris eta opaku hura bera zebilelako airean.




  Sentimenduak…, non eta han!




  Barrakoiaren aurrean geratu zen Li Huan.




  Zuria zen, bai, inguratzen zuen elurra.




  Garbi-garbia.




  Sentsazio arraro bat zuen.




  Uharte batean balego bezala sentitzen zen.




  Nekatuta zegoen; luzea izan zen bidaia. Zenbat eta azkarrago amaitu atarikoak eta burokrazia, hobe. Hala eta guztiz ere, geldirik geratu zen segundo batzuez, atetik bost pausora baino gutxiagora. Bazirudien bazela berotasun-izpiren bat atearen beste aldean, zuzenean zerurantz goratzen zen ke-zutabe ilun bat baitzerion tximiniari.




  Haizerik ez zebilen.




  Ezta izpirik ere.




  Isiltasuna, ez zegoen besterik.




  Li Huanek bizkarra tentetu, uniforme higatu hura atezatu eta txanoa ondo jantzi zuen. Hara joan aurretik egon zen kuartelean, aski zen gaizki lotutako botoi bat garrasiak eta zigorren bat jasotzeko; gurutze bat izaten zen espediente militarrean. Leku berri hartan, preso politikoen eremu hartan, ezleku hartan…, ordea, bestelakoak izango ziren kontuak, agian.




  Lokatzez betetako botei begiratu zien.




  Ez zegoen haiek garbitzerik.




  Hala eta guztiz ere, ahaleginak egin zituen ezkerreko eskuaz.




  Bost urrats.




  Lehena egin eta, azkenekoarekin batera, zurezko atea ireki zuen.




  Atearen beste aldean, burua altxatu zuen bera bezalako batek, soldadu batek alegia. Eserita zegoen, paperez betetako mahai baten atzean, eta haietan murgildua zirudien. Ez zuen aldatu aurpegiera; hieratikoa izaten jarraitzen zuen. Besteak baino hiruzpalau urte gehiago izango zituen, eta, itxura guztien arabera, denbora luze zeraman gauza bera egiten. Barrakoia inguratzen zuen elurra bezain zuria zen haren azala.




  Seguruenik eguzkiak ez zuela Lurraren bazter ilun hura inoiz argitzen pentsatu zuen Li Huanek.




  –Itxi atea –agindu zion soldaduak, besteak atalasean behar baino denbora gehiago zeramala ohartzean.




  Obeditu egin zion besteak.




  Kanpoan geratu zen hotza.




  –Hi al haiz berria? –galdetu zion soldaduak.




  –Bai.




  –Paperak.




  –O! jakina.




  Uniformearen eskuineko poltsikotik atera eta eman egin zizkion. Azkar aztertu zituen. Izan ere, berriari ongietorria ematea ez zegokion berari, agintedun ofizialari baizik. Azkenik, zutitu egin zen soldadua.




  –Itxaron.




  –Bai –erantzun zion besteak.




  Anfitrioiaren atzean zegoen hurrengo atea, eta hura zeharkatu zuenean, bakarrik geratu zen iritsi berria.




  Bere ingurura begiratu zuen Li Huanek.




  Ezer ez.




  Pragmatismo hutsa.




  Apalen batzuk, eskualdearen mapa bat…, liburu bat bera ere ez. Tximinia, berriz, ofizialaren gelan egongo zen. Geroz eta handiagoa zuen etsipen-sentsazioa, haraino eraman zuen bidaia luzearen amaiera edo.




  Zein urrun zeuden hiriburua.




  Bere mundua.




  Bere etxea.




  Ahots ezagun batzuk zebilzkion buruan bueltaka.




  –Zenbat eta urrutirago iritsi, orduan eta mundu gehiago ezagutuko duk –esan zion noizbait aitak.




  –Misio sakratu bat beteko duk. Aberria zerbitzatzeko era asko zaudek –esaten zion beti amak.




  –Hire lana ondo egin ezak, eta itzuliko haiz –esaten zioten lagunek.




  –Hik bai zortea! –esan zion halako batean anaia txikiak–. Gizagaixo eta zerri batzuk zaintzea, besteon arazoetatik urruti, beste lanik ez duk izango!




  Zortea? Han




  Anaia txikiak bai zortea, bigarrena izaki gurasoak zaintzen geratu zen eta, zaharrenari egokitu zitzaion obligazioa saihestuta!




  Hiru urte igaroko ziren, gutxienez, etxera itzultzen zenerako.




  Ordurako, beste norbaitekin ezkontzeko hitz emanda, edo ezkonduta, egongo zen beharbada Shi Lin.




  Berriz ere min hura sentitu zuen Li Huanek.




  Frustrazio hura.




  Aurpegiera serioa jarri zuen berriro, atea ireki zuten eta. Inork bere pentsamenduak interpretatzen bazituen, edo haietan zirrikituren bat atzematen, edo begietan irakurtzen buruan zer zebilkion, hantxe bertan amaituko zuen…, baina preso. Berehalako epaia zekarren zalantzak, baita txikienak ere. Inondik ez zitzaien utzi behar soldaduen artean hedatzen etsipenari eta adoregabeziari. Liderraren zerbitzariak ziren, Alderdiarenak, ideia batenak; gainbehera zihoan Mendebaldearen zapalkuntza doilor eta zaharkitutik babesten zuten beren askatasuna. Horrek ematen zien indarra.




  –Oraintxe hartuko hau –esan zion soldaduak.




  –Ederki.




  Ez zen eseri bestea. Bi pauso eman, mahaiari bermatu eta bular gainean gurutzatu zituen besoak.




  –Zer moduz zabiltzak gauzak hor kanpoan? –galdetu zuen, lagunkoiago oraingoan.




  –Beti bezala –erantzun zion Li Huanek, bizkarrari eraginez.




  –Beti bezala?




  –Bai –keinu bera egin zuen–. Oso lasai dago dena.




  –Ez duk hona berri askorik iristen, izan ere…




  –Ez da harritzekoa ere.




  –Ohituko haiz.




  –Seguru aski...




  Ozen iritsi zitzaien agintariaren ahotsa. Mahaitik aldendu zen soldadua, eta pasatzen utzi zion.




  –Dena bertatik bertara kontrolatu nahi izaten dik –esan zuen.




  –Eskerrik asko.




  Bigarren atalasea zeharkatu zuen Li Huanek.




  –Aurrera! –agindu zion ofizialak.




  Ez zuen burua altxatu sartzen ari zenari begiratzeko; koadernoan idazten jarraitu zuen. Hiru pauso emanda iritsi zen Li Huan ofizialaren parera, eta tentetu egin zen haren aurrean, militarren erara. Kapitain-galoiak zeramatzan ofizialak; beraz, komandantez behekoa zen leku hartako agintari gorena.




  Mundutik zein urrun zeuden adierazten zuen datu hark ere.




  Txinpartaka ari zen sua berogailuan, eta egur-enbor batzuk zeuden pilatuta haren ondoan. Kapitainaren atzean, berriz, liderraren, Aita Nagusiaren erretratu handi-handi bat zegoen, gela haren eta han zeudenen bizitzen gidari edo. Begirada serioa eta sarkorra zuen liderrak. Bakarren bat hil ere egin omen zen haren aurrean zegoela, edo hari begietara zuzenean so eginda; hala zioten behintzat.




  Inor ere ez zen ausartzen hori ukatzera; zerbaitetarako dira legendak, izan ere. Halako batean, ofizialak idazteari utzi, burua altxatu eta zorrotz begiratu zion sartu berriari.




  Han zeuzkan, albo batean, sarrerako soldaduak eman zizkion paperak.




  Ez zuen haiek berriz irakurri beharrik izan.




  –Li Huan.




  –Bai, kapitain.




  –Hemezortzi urte.




  –Bai, kapitain.




  –Oso ondo idazten eta irakurtzen duk, batez besteko mailatik oso gora.




  –Bai, kapitain.




  Aulkian atzeraka egin zuen ofizialak, eta mahai gainean jarri zituen eskuak, elkarri gurutzatuta. Oso serio jarraitzen zuen.




  –Ez niri “kapitain” deitu berriro, aditu al duk? –gogaituta zegoela adierazten zuen haren ahotsak–. Buruko mina zaukaat –isilune bat egin zuen–. Dei iezadak “kamarada”; edo, are hobeto, burua mugituz erantzun.




  Azkeneko aukera hori hautatu zuen Li Huanek.




  –Azkarra haizela ziok honek –espedientea seinalatu zuen–. Eta ikasle ona hintzela.




  –Bai, kamarada.




  –Zein zuan hire helburua?




  Idazle izan nahi nuen –egia esan zuen, gezurra esatea sistemari traizio egitea zen eta–. Umemoko bat nintzen, jakina; iraultzaren aurreko garaiak ziren. Zorionez, irakasle onak izan nituen, eta ohartu nintzen nire ausarkeriaz. Gogoeta hau eragin zidan horrek guztiak: fede itsua du zerbitzaririk onena iraultzak, ez ideiak edo hitzak.




  Oraingoan, kapitainak esan zuen baietz buruari eraginez.




  –Ez ziguk kalterik egingo hi etorri izanak –esan zuen–. Garai berriak dituk, jarraibide berriak zauzkaagu, eta indar berriak behar ditiagu haiek gauzatzeko. Horregatik bidali haute eremu honetara.




  –Bai, kap..., kamarada.




  –Ba al dakik zer preso-mota dauzkagun hemen?




  –Politikoak.




  –Ez –mingaina klaskatu zuen–. Hori baino zerbait gehiago duk. Askoz ere okerragoa –mahaira inguratu eta ukondoak han bermatu zituen, iritsi berriari begira betiere–. Gure gizarteko zaborra, minbizia zaukaagu hemen. Disidente politikoak dituk okerrenak, Li Huan. Traidorea traidorea duk; etsaia, berriz, etsaia. Baina disidente bat, intelektual bat, aberria maite duela dioena baina ordena, sistema, Estatua, Alderdiaren eta gure Aita Nagusiaren aginduak onartzen ez dituena... –nazka emango baliote bezala arrastatzen zituen hitzak–. Hau ez duk preso-eremu normal bat. Gure arteko, gure herriko jenderik okerrena zagok hemen. Akaba zitzakeagu, noski; hori lukek errazena. Otso hilak ez dik ausikitzen. Ez gaituk basapiztiak, ordea; hori duk gure liderraren eskuzabaltasuna. Egiten duten kaltea eurek epaitzea, horretan saiatzen gaituk hemen, berreziketa eredugarria helburu dugula. Hitz bat aski liketek gehienek, baina ez ditek esaten. Nahiago ditek hil. Egoskorrak dituk. Beraz, ez duk erraza gure egitekoa. Baina Aita Nagusiak badik konfiantza gugan. Salbatzen den bakoitzeko, denok irabazten diagu. Ulertzen al duk, Li Huan?




  –Bai, kamarada.




  Hatz batez seinalatu zuen kapitainak.




  –Ez ezak hitz egin haiekin; berrezitzaileen lana duk hori. Kontu handiz ibili: hitzen bidez, pozoitu egiten haute, eta ideien bidez, nahastu. Aldaketak zatozak, eta jakinaraziko diat haien berri. Oraingoz, egin ezak hire lana, eta zerbitzatu aberria.




  Oso gutxik aldarrika zezaketek ohore hori.




  Baietz esan zuen, buruaz, Li Huanek.




  Gauza bera egin zuen ofizialak.




  Horrela amaitu zen lehen topaketa.




  –Aurkeztu hire burua guardiako sarjentuari. Hark esango dik zer egin behar duan.




  –Eskerrik asko, kapitain –tentetu egin zen berriro–. Leial zerbitzatuko dut aberria, nire ahalmen guztiez.




  Itzuli egin zion agurra agintariak.




  Handik minutu batera, elurraren gainean zihoala, gauzak espero baino hobeto atera zirela pentsatu zuen.




  Azken batean, “egitekoren bat zuelako bidali zuten hara”, baina soldadu bat baino ez zen.




  Ala bazen?




  2




  Erdiko barrakoian zegoen guardiako sarjentua. Harengana joan zen Li Huan, sarreratik jaso ondoren petatea, ordurako miatua eta kontrolatua. Galdetu beharrik ez zuen izan: berehala entzun zituen sarjentuaren garrasiak, haren orroak eta ahots ozen eta zakarra. Bazirudien bizitza osoa zeramala garrasika. Haren aurrean tentetu zenean, txikia sentitu zen Li Huan. Handia zen sarjentua, izan ere, jende normala baino bi aldiz handiagoa. Sarjentu nagusi kargura horregatik iritsi ote zen pentsatu zuen, tamainaren eta maila militarraren artean loturarik ba ote zegoen.




  –Hi al haiz berria? –esan zion, orroka, aurpegira.




  –Bai, sarjentu nagusi.




  –Nola duk hire izena?




  –Li Huan, sarjentu nagusi.




  –Etengabe errepikatu behar al duk hori?




  –Errepikatu, zer, sarjentu nagusi?




  Bere aurpegitik arra batera zegoen sarjentuarena, baina, hala eta guztiz ere, oihuka hitz egiten zion.




  Zorrotzak zituen begiak.




  Kiratsa zerion ahotik.




  Wu! –egin zion oihu, izutu nahi balu bezala–. Wu diat izena!




  –Bai, Wu sarjentua.




  –Zenbat urte dituk?




  –Hemezortzi.




  Ez zitzaion gustatu erantzuna, eta mespretxuzko aurpegiera jarri zuen, batere disimulurik gabe.




  –Umeak bidaltzen al zizkigutek orain?




  Li Huan ez zen erantzutera ausartu.




  –Ezkutuko zeraren bat zarabiltek –esan zuen Wuk, marmarka–. Baina hemen ez zigutek ezer askorik kontatzen. Egon al haiz jada Qun Ming kapitainarekin?




  –Bai, sarjentu.




  –Eta?




  –Zure aurrera etortzeko agindu dit, kamarada.




  Zalantzati geratu zen gizatzar hura segundo-pare batez.




  Gustatu egiten zitzaion, nonbait, “kamarada” dei ziezaioten.




  –Hartu atseden –jada ez zion aurpegitik hain hurbil hitz (garrasi) egiten–. Makila zurrun bat ematen duk.




  Jarrera lasaiagoa hartu zuen Li Huanek.




  Erne jarraitzen zuen, hala ere.




  –Nondik hator?




  –Bederatzigarren sorospen-zentrotik –erantzun zion, baina inongo tratamendurik gabe.




  Ez zen ezer gertatu.




  –Eta nola bidali haute hona? –alderik alde mugitu zuen burua Wuk–. Buruan zerbait zabilkiek, bai. Leku hau erabat suntsitu beharrean, hi bezalako mutilak bidaltzen zizkigutek. Hiriburukoak, hi; harrapa ezak hori! –leihotik begira jarri zen, kanpoko iluntasunari so–. Sinetsiko al didak ez naizela sekula egon hiriburuan?




  Ez zen galdera, iruzkina baizik; kexa, agian.




  Bost, sei segundo igaro ziren, harik eta sarjentu nagusiak bere tonurik erasokorrenari berrekin zion arte.




  Mutilarengana biratu zen.




  –Entzun, soldadu –leihoaren beste alderantz seinalatu zuen–. Piztia batzuk zaintzeko gaudek hemen. Niregatik balitz, lurpean leudekek jada guztiak. Baina ni ez nauk inor. Ez amore ematea erabaki baditek gure buruzagiek, beren adorea eta zentzua erakutsiz, nor nauk ni kontrakorik esateko? Uste baldin baditek piztia horiek birgizarteratzea onuragarria dela guztion ongiarentzat eta garaipena sistemarentzat, ahal dugun guztia egingo diagu hala izan dadin! Ados al hago?




  –Bai, Wu sarjentua.




  –Baina horrek ez dik esan nahi ez burua makurtu, ez ahulak izan, ez errespetatzen ez gaituztenak errespetatu behar ditugunik. Zigorkadaz birgizarteratu behar baditiagu, hala egingo diagu! Egia ikus dezaten odola isurarazi behar bazieagu, isur dezatela! Eta nahiago baditek hil, hil egingo dituk, baina ez beren erara, geurera baizik! –berriro hurbildu zuen aurpegia Li Huanenera–. Gure gainetik baleude bezala begiratzen zigutek intelektual horiek, nahiz eta hemen dauden! Gure gainetik daudelakoan zaudek! Beren buru fanatiko horiek sortutako alegiazko mundu batean bizi dituk! Ezin diagu ahuldade-aztarnarik ere erakutsi, soldadu! Inoiz ez! Uste baditek zalantzak ditugula, irabazi egingo ditek, nolabait… Ezin zieagu horrelakorik onartu! Batek ulertzeko hamar akabatu behar baditiagu, hamar akabatuko ditiagu, eta, azkenik, baita geratzen den bakar hori ere, guk eginahalak egin arren ez badik jarrera aldatzen! Hori duk gure egitekoa, Li Huan soldadua! Hori, ez besterik! Ulertu al duk?




  –Bai, Wu sarjentua.




  Li Huanengandik berriro apartatu eta, garrasien ondoren, egokitu egin zuen arnasa. Burusoila zen Wu, eta bibote fin bat zeukan, goiko ezpainaren parean, alderik alde. Handiak ziren haren eskuak, kolpe bakar batekin pertsona bat birrintzeko modukoak.




  –Erabateko diziplina nahi diat.




  –Bai, kamarada.




  –Niri kontatu behar didak ikusten, entzuten, sentitzen, pentsatzen duan guztia. Kapitainari, ez: niri. Nik eman behar zioat informazioa hari.




  –Eta hark galdetzen badit?




  –Ergeltzat hartzen al nauk? Bada, erantzun egin behar diok, noski!




  –Barkatu, Wu sarjentua –gorputza dardarka hasi zitzaion.




  –Hotzak al hago?




  –Bai, kamarada.




  Hoa arropa bila. Gero, hire bizitokira eramango haute. Hartu atseden gaur gauean; bihar, seietan puntuan, jaikita egon behar duk. Gelakideak azalduko dizkik hemengo arauak. Galderarik?




  Asko zeuzkan, baina egiteko asmorik, ez.




  Wu sarjentuari behintzat, ez.




  Oso gertu zegoen intendentziako barrakoia, ondo-ondoan. Zer aukeratu handirik ez zegoen: dozena-erdi bana uniforme, beroki, bota eta gainerakotik. Goitik behera begiratu zuen soldadu batek, batere galderarik egin gabe, eta beroki bat eta txano bat eman zizkion. Ondoren, paper bat ipini zuen erakusmahaiaren gainean.




  –Ipin ezak hemen hire izena.




  –Sinatu egin behar al dut hau jaso dudala?




  –Hik zer uste duk? –murrikaz begiratu zion soldaduak–. Berokia, 57 neurrikoa; txanoa, 35ekoa. Gaixoa hi hemendik alde egitean ez badituk itzultzen!




  –Eta urratzen badira?




  –Josi, eta kito.




  –Eta zerbait galtzen badut?




  Ez zuen erantzunik behar izan; aski izan zuen begiradaz adierazi ziona: “Herorrek ikusi. Ez ote haiz hain zoroa izango…”. Arropa hartu eta, ezer jantzi gabe, kanpora jo zuen. Ez ziren luzeak distantziak kanpoaldean, eta eremua bera ere ez zen handia. Inongo herri, hiri edo bizilekutik urruti zeuden, eta urruntasun hura zuen “segurtasun gorena” toki hark. Erokeria zen handik ihes egitea. Esan ziotenez, berrehun gizon baino gutxiago zeuden guztira eremuan.




  Gutxi irteten ziren handik; hilda, gehienak.




  Soldaduen barrakoia, azken etapa.




  –Hamahirugarrena –esan zion zaintzaileen arduradun zirudien kabo batek.




  Arbel batean zeuden, korridorean, eguneroko egitekoen esleipenak eta haietako bakoitzaren ordutegiak. Berea ez zen oraindik ageri zerrendan. Hamahirugarren gelako atea ireki, eta bi oheko lotegi txiki bat ikusi zuen. Sabaiko bonbillaren argi motelak itzalak barreiatzen zituen alde guztietara. Leihoa, berriz, txikia zen, eta hautsita zeukan kristal bat. Kartoi batek estaltzen zuen kristalaren hutsunea, ez zezan ihes egin gelako bero apurrak. Oheen azpitik gela alderik alde zeharkatzen zuen hodi batek ematen zuen beroa. Gela nagusiren batean egongo zen berogailua, eta sistema horren bidez hedatzen zuen beroa geletara. Seguruenik, urrutien zeuden lotegietara ez zen apenas batere berotasunik helduko.




  Hodia ukitu zuen.




  Epel antzean zegoen.




  Eskuineko ohea zegoen okupatuta. Paretako apaletan, bere oinetara, arropa pixka bat ikusi zuen, eta apenas beste ezer. Ezkerreko ohean eseri zen, baina petatea husteko gogo handirik gabe. Berak ere ez zeraman gauza askorik, armada ez baitzen oso eskuzabala. Apalean gurasoen eta anaiaren argazkia ipintzen bazuen, berriz, sentimentalkeria egotziko zioten agian, Alderdiari baino lotuago egotea familiari. Ahulezia-seinale nabarmena, alegia.




  Li Huan ez zen dekadentea.




  Zerbitzatzeko gogoa zuen, ondo zerbitzatzekoa.




  Duina izan nahi zuen.




  Edozein momentutan deituko ziotenez afaltzera, denbora gehiagorik ez galtzea erabaki zuen. Altxatu, poltsa zabaldu, arropa atera eta apaletan jarri zuen. Petatean utzi zuen argazkia.




  Hori guztia egiten amaitu berria zela ireki zen atea eta sartu zen gelara seguru aski gelakide izango zuena, hurrengo hilabeteetan, urteetan agian, berarekin bizitza partekatuko zuena.




  Gaztea zen, hogei edo hogeita bat urte; biribila zuen aurpegia, txikiak begiak eta zuhurra irribarrea.




  Besteak zer egingo edo esango zain geratu zen Li Huan.




  –Ongi etorri –esan zion sartu berriak, burua makurtuz–. Xi Shang nauk.

  Goizean, harritu egin zuen eguzki-argia ikusteak. Hain ziren ilunak, izan ere, preso-esparrura iristean aurreko egunean izan zituen pentsamenduak…




  Ez zuen bero handirik ematen, baina eguzkia zen.




  –Prest al hago hire lehenbiziko egunerako? –galdetu zion Xi Shangek.




  –Bai.




  –Goazean, bada.




  Korridorearen amaieran zeuden dutxak, eta han garbitzen ziren, ur hotzarekin. Astean behin funtzionatzen zuten dutxek. Gainerako egunetan, arropa-ikuztegietan garbitu ohi ziren. Gelara azkar itzuli beharra zegoen, bestela izoztuta gera zitezkeen eta. Arropa berogarria jantzita epeltzen zitzaien gorputza, pixkanaka. Gosaria, berriz, ondoko jangelan ematen zieten. Irtetera zihoala, bere izena ikusi zuen arbelean.




  –Nirekin jarri haute –esan zion kide berriak–. Hiri hemengo martxaren berri azaltzeko, nonbait.




  Apenas hitz egin zuten bart, gelara iritsi orduko jo baitzuen afarirako gongak. Gainerako zaintzaileak agurtu zituen jangelan. Hogei ziren, guztira, bat hamar presoko.




  –Eta hezitzaileak?




  –Beren estatus propioa zaukatek –erantzun zion Xi Shangek–. Bost dituk, eta esparrutik kanpora bizi dituk, hemendik gertu, konfiskatutako etxe batean. Kamioneta zahar batean joaten eta etortzen dituk, funtzionatzen duenean. Hondatzen denean, berriz, etxean geratzen dituk. Bazakitek sekulako lana dela kriminal horiek berrezten saiatzea. Egoskorrak halakoak… Inork ere ez dik amore eman nahi. Erotuta zaudek.




  –Beraz, are txalogarriagoa duk haiek birgizarteratzeko Alderdiak egiten duen ahalegina, ezta?




  Zalantzati begiratu zion Xi Shangek.




  –Errazena denak akabatzea huke, seguruenik; zailagoa, berriz, kausarako irabaztea eta arrazoi dugula erakustea munduari –esan zuen–. Baina, zer axola ziguk guri zer pentsatzen duen Mendebaldeak? Sekula ez gaituztek ulertuko zerri dekadente horiek. Amildegirantz zoazak, zuzen-zuzenean.




  Ezin ditek iraun; bistakoa duk. Ez ditek ikusten, baina bistakoa duk.




  –Antzematen zaik asko dakiala gertatzen denaz –esan zuen Li Huanek.




  –Mantentze-programatzaile bat etortzen duk hilean behin, ideiak eta iritziak freskatzera eta biziberritzera, presoen hurbiltasunak ez ditzan kutsa edo lehortu.

OEBPS/Images/title.png
tuak

| SIERRA ! FABRA

ailea: Xabier Aranb!

// . .
/ Hitz zaurn

JORD
\tzultZ

elkar





OEBPS/Images/a.png





OEBPS/Images/cover.jpg





